
7. Pañhāvāro
1. Paccayānulomaṃ

1. Vibhaṅgavāro

1. Hetupaccayo

401. Kusalo dhammo kusalassa dhammassa hetupaccayena paccayo – kusalā 
hetū sampayuttakānaṃ khandhānaṃ hetupaccayena paccayo. Kusalo dhammo 
abyākatassa dhammassa hetupaccayena paccayo – kusalā hetū 
cittasamuṭṭhānānaṃ rūpānaṃ hetupaccayena paccayo. Kusalo dhammo 
kusalassa ca abyākatassa ca dhammassa hetupaccayena paccayo – kusalā hetū 
sampayuttakānaṃ khandhānaṃ cittasamuṭṭhānānañca rūpānaṃ hetupaccayena 
paccayo. (3)

402. Akusalo dhammo akusalassa dhammassa hetupaccayena paccayo – akusalā
hetū sampayuttakānaṃ khandhānaṃ hetupaccayena paccayo. Akusalo dhammo 
abyākatassa dhammassa hetupaccayena paccayo – akusalā hetū 
cittasamuṭṭhānānaṃ rūpānaṃ hetupaccayena paccayo. Akusalo dhammo 
akusalassa ca abyākatassa ca dhammassa hetupaccayena paccayo – akusalā hetū
sampayuttakānaṃ khandhānaṃ cittasamuṭṭhānānañca rūpānaṃ hetupaccayena 
paccayo. (3)

403. Abyākato dhammo abyākatassa dhammassa hetupaccayena paccayo – 
vipākābyākatā kiriyābyākatā hetū sampayuttakānaṃ khandhānaṃ 
cittasamuṭṭhānānañca rūpānaṃ hetupaccayena paccayo; paṭisandhikkhaṇe 
vipākābyākatā hetū sampayuttakānaṃ khandhānaṃ kaṭattā ca rūpānaṃ 
hetupaccayena paccayo. (1)



2. Ārammaṇapaccayo

404. Kusalo dhammo kusalassa dhammassa ārammaṇapaccayena paccayo – 
dānaṃ datvā sīlaṃ samādiyitvā uposathakammaṃ katvā taṃ paccavekkhati, 
pubbe suciṇṇāni paccavekkhati, jhānā vuṭṭhahitvā jhānaṃ paccavekkhati, 
sekkhā gotrabhuṃ paccavekkhanti, vodānaṃ paccavekkhanti, sekkhā 
maggā vuṭṭhahitvā maggaṃ paccavekkhanti, sekkhā vā puthujjanā vā kusalaṃ 
aniccato dukkhato anattato vipassanti, cetopariyañāṇena kusalacittasamaṅgissa 
cittaṃ jānanti. Ākāsānañcāyatanakusalaṃ viññāṇañcāyatanakusalassa 
ārammaṇapaccayena paccayo. Ākiñcaññāyatanakusalaṃ 
nevasaññānāsaññāyatanakusalassa ārammaṇapaccayena paccayo. Kusalā 
khandhā iddhividhañāṇassa cetopariyañāṇassa pubbenivāsānussatiñāṇassa 
yathākammūpagañāṇassa anāgataṃsañāṇassa ārammaṇapaccayena paccayo. (1)

405. Kusalo dhammo akusalassa dhammassa ārammaṇapaccayena paccayo – 
dānaṃ datvā sīlaṃ samādiyitvā uposathakammaṃ katvā taṃ assādeti 
abhinandati; taṃ ārabbha rāgo uppajjati, diṭṭhi uppajjati, vicikicchā uppajjati, 
uddhaccaṃ uppajjati, domanassaṃ uppajjati. Pubbe suciṇṇāni assādeti 
abhinandati; taṃ ārabbha rāgo uppajjati, diṭṭhi uppajjati, vicikicchā uppajjati, 
uddhaccaṃ uppajjati, domanassaṃ uppajjati. Jhānā vuṭṭhahitvā jhānaṃ assādeti 
abhinandati; taṃ ārabbha rāgo uppajjati, diṭṭhi uppajjati, vicikicchā uppajjati, 
uddhaccaṃ uppajjati. Jhāne parihīne vippaṭisārissa domanassaṃ uppajjati. (2)

406. Kusalo dhammo abyākatassa dhammassa ārammaṇapaccayena paccayo – 
arahā maggā vuṭṭhahitvā maggaṃ paccavekkhati; pubbe suciṇṇāni 
paccavekkhati; kusalaṃ aniccato dukkhato anattato vippassati; 
cetopariyañāṇena kusalacittasamaṅgissa cittaṃ jānāti. Sekkhā vā puthujjanā vā 
kusalaṃ aniccato dukkhato anattato vipassanti, kusale niruddhe 
vipāko tadārammaṇatā uppajjati. Kusalaṃ assādeti abhinandati; taṃ ārabbha 
rāgo uppajjati, diṭṭhi uppajjati, vicikicchā uppajjati, uddhaccaṃ uppajjati, 
domanassaṃ uppajjati, akusale niruddhe vipāko tadārammaṇatā uppajjati. 
Ākāsānañcāyatanakusalaṃ viññāṇañcāyatanavipākassa ca, kiriyassa ca 
ārammaṇapaccayena paccayo. Ākiñcaññāyatanakusalaṃ 
nevasaññānāsaññāyatanavipākassa ca, kiriyassa ca ārammaṇapaccayena 
paccayo. Kusalā khandhā cetopariyañāṇassa, pubbenivāsānussatiñāṇassa, 



yathākammūpagañāṇassa, anāgataṃsañāṇassa, āvajjanāya ārammaṇapaccayena 
paccayo. (3)

407. Akusalo dhammo akusalassa dhammassa ārammaṇapaccayena paccayo – 
rāgaṃ assādeti abhinandati; taṃ ārabbha rāgo uppajjati, diṭṭhi uppajjati, 
vicikicchā uppajjati, uddhaccaṃ uppajjati, domanassaṃ uppajjati . Diṭṭhiṃ 
assādeti abhinandati; taṃ ārabbha rāgo uppajjati, diṭṭhi uppajjati, vicikicchā 
uppajjati, uddhaccaṃ uppajjati, domanassaṃ uppajjati. Vicikicchaṃ ārabbha 
vicikicchā uppajjati, diṭṭhi uppajjati, uddhaccaṃ uppajjati, domanassaṃ 
uppajjati. Uddhaccaṃ ārabbha uddhaccaṃ uppajjati, diṭṭhi uppajjati, vicikicchā 
uppajjati, domanassaṃ uppajjati. Domanassaṃ ārabbha domanassaṃ uppajjati, 
diṭṭhi uppajjati, vicikicchā uppajjati, uddhaccaṃ uppajjati. (1)

408. Akusalo dhammo kusalassa dhammassa ārammaṇapaccayena paccayo – 
sekkhā pahīne kilese  paccavekkhanti, vikkhambhite kilese paccavekkhanti, 
pubbe samudāciṇṇe kilese jānanti, sekkhā vā puthujjanā vā akusalaṃ aniccato 
dukkhato anattato vipassanti, cetopariyañāṇena akusalacittasamaṅgissa cittaṃ 
jānanti. Akusalā khandhā cetopariyañāṇassa, pubbenivāsānussatiñāṇassa, 
yathākammūpagañāṇassa anāgataṃsañāṇassa ārammaṇapaccayena paccayo. (2)

409. Akusalo dhammo abyākatassa dhammassa ārammaṇapaccayena paccayo – 
arahā pahīne kilese paccavekkhati, pubbe samudāciṇṇe kilese jānāti, akusalaṃ 
aniccato dukkhato anattato vipassati, cetopariyañāṇena akusalacittasamaṅgissa 
cittaṃ jānāti, sekkhā vā puthujjanā vā akusalaṃ aniccato dukkhato anattato 
vipassanti , kusale niruddhe vipāko tadārammaṇatā uppajjati. Akusalaṃ assādeti
abhinandati; taṃ ārabbha rāgo uppajjati, diṭṭhi uppajjati, vicikicchā uppajjati, 
uddhaccaṃ uppajjati, domanassaṃ uppajjati. Akusale niruddhe vipāko 
tadārammaṇatā uppajjati. Akusalā khandhā cetopariyañāṇassa 
pubbenivāsānussatiñāṇassa yathākammūpagañāṇassa anāgataṃsañāṇassa 
āvajjanāya ārammaṇapaccayena paccayo. (3)

410. Abyākato dhammo abyākatassa dhammassa ārammaṇapaccayena paccayo 
– arahā phalaṃ paccavekkhati, nibbānaṃ paccavekkhati. Nibbānaṃ phalassa 
āvajjanāya ārammaṇapaccayena paccayo. Arahā cakkhuṃ aniccato dukkhato 
anattato vipassati. Sotaṃ… ghānaṃ… jivhaṃ… kāyaṃ… rūpe… sadde… 
gandhe… rase… phoṭṭhabbe… vatthuṃ… vipākābyākate kiriyābyākate 
khandhe aniccato dukkhato anattato vipassati, dibbena cakkhunā rūpaṃ passati,
dibbāya sotadhātuyā saddaṃ suṇāti, cetopariyañāṇena 



vipākābyākatakiriyābyākatacittasamaṅgissa cittaṃ jānāti. 
Ākāsānañcāyatanakiriyaṃ viññāṇañcāyatanakiriyassa ārammaṇapaccayena 
paccayo. Ākiñcaññāyatanakiriyaṃ nevasaññānāsaññāyatanakiriyassa 
ārammaṇapaccayena paccayo. Rūpāyatanaṃ cakkhuviññāṇassa 
ārammaṇapaccayena paccayo. Saddāyatanaṃ sotaviññāṇassa… gandhāyatanaṃ
ghānaviññāṇassa… rasāyatanaṃ jivhāviññāṇassa … phoṭṭhabbāyatanaṃ 
kāyaviññāṇassa ārammaṇapaccayena paccayo. Abyākatā khandhā 
iddhividhañāṇassa, cetopariyañāṇassa, pubbenivāsānussatiñāṇassa, 
anāgataṃsañāṇassa, āvajjanāya ārammaṇapaccayena paccayo. (1)

411. Abyākato dhammo kusalassa dhammassa ārammaṇapaccayena paccayo – 
sekkhā phalaṃ paccavekkhanti, nibbānaṃ paccavekkhanti. Nibbānaṃ 
gotrabhussa vodānassa maggassa ārammaṇapaccayena paccayo. Sekkhā vā 
puthujjanā vā cakkhuṃ aniccato dukkhato anattato vippassanti. Sotaṃ… 
ghānaṃ… jivhaṃ… kāyaṃ… rūpe… sadde… gandhe… rase… phoṭṭhabbe… 
vatthuṃ… vipākābyākate kiriyābyākate khandhe aniccato dukkhato anattato 
vipassanti, dibbena cakkhunā rūpaṃ passanti, dibbāya sotadhātuyā saddaṃ 
suṇanti, cetopariyañāṇena vipākābyākatakiriyābyākatacittasamaṅgissa cittaṃ 
jānanti. Abyākatā khandhā iddhividhañāṇassa cetopariyañāṇassa 
pubbenivāsānussatiñāṇassa anāgataṃsañāṇassa ārammaṇapaccayena paccayo.

412. Abyākato dhammo akusalassa dhammassa ārammaṇapaccayena paccayo – 
cakkhuṃ assādeti abhinandati; taṃ ārabbha rāgo uppajjati, diṭṭhi uppajjati, 
vicikicchā uppajjati, uddhaccaṃ uppajjati, domanassaṃ uppajjati. Sotaṃ… 
ghānaṃ… jivhaṃ… kāyaṃ… rūpe… sadde… gandhe… rase… phoṭṭhabbe… 
vatthuṃ… vipākābyākate kiriyābyākate khandhe assādeti abhinandati ; taṃ 
ārabbha rāgo uppajjati, diṭṭhi uppajjati, vicikicchā uppajjati, uddhaccaṃ 
uppajjati, domanassaṃ uppajjati. (3)



3. Adhipatipaccayo

413. Kusalo dhammo kusalassa dhammassa adhipatipaccayena paccayo. 
Ārammaṇādhipati, sahajātādhipati. Ārammaṇādhipati – dānaṃ datvā sīlaṃ 
samādiyitvā uposathakammaṃ katvā, taṃ garuṃ katvā paccavekkhati, pubbe 
suciṇṇāni garuṃ katvā paccavekkhati, jhānā vuṭṭhahitvā jhānaṃ garuṃ katvā 
paccavekkhati. Sekkhā gotrabhuṃ garuṃ katvā paccavekkhanti, vodānaṃ 
garuṃ katvā paccavekkhanti. Sekkhā maggā vuṭṭhahitvā maggaṃ garuṃ katvā 
paccavekkhanti. Sahajātādhipati – kusalādhipati sampayuttakānaṃ 
khandhānaṃ adhipatipaccayena paccayo. (1)

414. Kusalo dhammo akusalassa dhammassa adhipatipaccayena 
paccayo. Ārammaṇādhipati – dānaṃ datvā sīlaṃ samādiyitvā 
uposathakammaṃ katvā, taṃ garuṃ katvā assādeti abhinandati; taṃ garuṃ 
katvā rāgo uppajjati, diṭṭhi uppajjati, pubbe suciṇṇāni garuṃ katvā assādeti 
abhinandati; taṃ garuṃ katvā rāgo uppajjati, diṭṭhi uppajjati. Jhānā vuṭṭhahitvā 
jhānaṃ garuṃ katvā assādeti abhinandati; taṃ garuṃ katvā rāgo uppajjati, 
diṭṭhi uppajjati.

Kusalo dhammo abyākatassa dhammassa adhipatipaccayena paccayo. 
Ārammaṇādhipati, sahajātādhipati . Ārammaṇādhipati – arahā maggā 
vuṭṭhahitvā maggaṃ garuṃ katvā paccavekkhati. Sahajātādhipati – 
kusalādhipati cittasamuṭṭhānānaṃ rūpānaṃ adhipatipaccayena paccayo. (3)

Kusalo dhammo kusalassa ca abyākatassa ca dhammassa adhipatipaccayena 
paccayo. Sahajātādhipati – kusalādhipati sampayuttakānaṃ khandhānaṃ 
cittasamuṭṭhānānañca rūpānaṃ adhipatipaccayena paccayo. (4)

415. Akusalo dhammo akusalassa dhammassa adhipatipaccayena paccayo. 
Ārammaṇādhipati, sahajātādhipati. Ārammaṇādhipati – rāgaṃ garuṃ katvā 
assādeti abhinandati; taṃ garuṃ katvā rāgo uppajjati, diṭṭhi uppajjati. Diṭṭhiṃ 
garuṃ katvā assādeti abhinandati; taṃ garuṃ katvā rāgo uppajjati, diṭṭhi 
uppajjati. Sahajātādhipati – akusalādhipati sampayuttakānaṃ khandhānaṃ 
adhipatipaccayena paccayo. (1)



Akusalo dhammo abyākatassa dhammassa adhipatipaccayena 
paccayo. Sahajātādhipati – akusalādhipati cittasamuṭṭhānānaṃ rūpānaṃ 
adhipatipaccayena paccayo. (2)

Akusalo dhammo akusalassa ca abyākatassa ca dhammassa adhipati paccayena 
paccayo. Sahajātādhipati – akusalādhipati sampayuttakānaṃ khandhānaṃ 
cittasamuṭṭhānānañca rūpānaṃ adhipatipaccayena paccayo. (3)

416. Abyākato dhammo abyākatassa dhammassa adhipatipaccayena paccayo. 
Ārammaṇādhipati, sahajātādhipati. Ārammaṇādhipati – arahā phalaṃ garuṃ 
katvā paccavekkhati, nibbānaṃ garuṃ katvā paccavekkhati. Nibbānaṃ phalassa
adhipatipaccayena paccayo. Sahajātādhipati – 
vipākābyākatakiriyābyākatādhipati sampayuttakānaṃ khandhānaṃ 
cittasamuṭṭhānānañca rūpānaṃ adhipatipaccayena paccayo. (1)

Abyākato dhammo kusalassa dhammassa adhipatipaccayena 
paccayo. Ārammaṇādhipati – sekkhā phalaṃ garuṃ katvā paccavekkhanti, 
nibbānaṃ garuṃ katvā paccavekkhanti. Nibbānaṃ gotrabhussa, vodānassa, 
maggassa adhipatipaccayena paccayo. (2)

Abyākato dhammo akusalassa dhammassa adhipatipaccayena 
paccayo. Ārammaṇādhipati – cakkhuṃ garuṃ katvā assādeti abhinandati; taṃ
garuṃ katvā rāgo uppajjati, diṭṭhi uppajjati. Sotaṃ… ghānaṃ… jivhaṃ… 
kāyaṃ… rūpe… sadde… gandhe… rase… phoṭṭhabbe… vatthuṃ… 
vipākābyākate kiriyābyākate khandhe garuṃ katvā assādeti abhinandati; taṃ 
garuṃ katvā rāgo uppajjati, diṭṭhi uppajjati. (3)



4. Anantarapaccayo

417. Kusalo dhammo kusalassa dhammassa anantarapaccayena paccayo – 
purimā purimā kusalā khandhā pacchimānaṃ pacchimānaṃ kusalānaṃ 
khandhānaṃ anantarapaccayena paccayo. Anulomaṃ gotrabhussa… anulomaṃ
vodānassa… gotrabhu maggassa… vodānaṃ maggassa anantarapaccayena 
paccayo. (1)

Kusalo dhammo abyākatassa dhammassa anantarapaccayena paccayo. Kusalaṃ
vuṭṭhānassa… maggo phalassa… anulomaṃ sekkhāya phalasamāpattiyā… 
nirodhā vuṭṭhahantassa nevasaññānāsaññāyatanakusalaṃ phalasamāpattiyā 
anantarapaccayena paccayo. (2)

Akusalo dhammo akusalassa dhammassa anantarapaccayena paccayo – purimā 
purimā akusalā khandhā pacchimānaṃ pacchimānaṃ akusalānaṃ khandhānaṃ 
anantarapaccayena paccayo. (1)

Akusalo dhammo abyākatassa dhammassa anantarapaccayena paccayo. 
Akusalaṃ vuṭṭhānassa anantarapaccayena paccayo. (2)

Abyākato dhammo abyākatassa dhammassa anantarapaccayena paccayo – 
purimā purimā vipākābyākatā kiriyābyākatā khandhā pacchimānaṃ 
pacchimānaṃ vipākābyākatānaṃ kiriyābyākatānaṃ khandhānaṃ 
anantarapaccayena paccayo. Bhavaṅgaṃ āvajjanāya… kiriyaṃ vuṭṭhānassa… 
arahato anulomaṃ phalasamāpattiyā… nirodhā vuṭṭhahantassa 
nevasaññānāsaññāyatanakiriyaṃ phalasamāpattiyā anantarapaccayena paccayo. 
(1)

Abyākato dhammo kusalassa dhammassa anantarapaccayena paccayo – 
āvajjanā kusalānaṃ khandhānaṃ anantarapaccayena paccayo. (2)

Abyākato dhammo akusalassa dhammassa anantarapaccayena paccayo – 
āvajjanā akusalānaṃ khandhānaṃ anantarapaccayena paccayo. (3)



5. Samanantarapaccayo

418. Kusalo dhammo kusalassa dhammassa samanantarapaccayena paccayo – 
purimā purimā kusalā khandhā pacchimānaṃ pacchimānaṃ kusalānaṃ 
khandhānaṃ samanantarapaccayena paccayo. Anulomaṃ gotrabhussa… 
anulomaṃ vodānassa… gotrabhu maggassa… vodānaṃ maggassa 
samanantarapaccayena paccayo.

Kusalo dhammo abyākatassa dhammassa samanantarapaccayena paccayo. 
Kusalaṃ vuṭṭhānassa… maggo phalassa… anulomaṃ sekkhāya 
phalasamāpattiyā… nirodhā vuṭṭhahantassa nevasaññānāsaññāyatanakusalaṃ 
phalasamāpattiyā samanantarapaccayena paccayo. (2)

Akusalo dhammo akusalassa dhammassa samanantarapaccayena paccayo – 
purimā purimā akusalā khandhā pacchimānaṃ pacchimānaṃ akusalānaṃ 
khandhānaṃ samanantarapaccayena paccayo. (1)

Akusalo dhammo abyākatassa dhammassa samanantarapaccayena paccayo – 
akusalaṃ vuṭṭhānassa samanantarapaccayena paccayo. (2)

Abyākato dhammo abyākatassa dhammassa samanantarapaccayena paccayo – 
purimā purimā vipākābyākatā kiriyābyākatā khandhā pacchimānaṃ 
pacchimānaṃ vipākābyākatānaṃ kiriyābyākatānaṃ khandhānaṃ 
samanantarapaccayena paccayo. Bhavaṅgaṃ āvajjanāya… kiriyaṃ 
vuṭṭhānassa… arahato anulomaṃ phalasamāpattiyā… nirodhā vuṭṭhahantassa 
nevasaññānāsaññāyatanakiriyaṃ phalasamāpattiyā samanantarapaccayena 
paccayo. (1)

Abyākato dhammo kusalassa dhammassa samanantarapaccayena paccayo – 
āvajjanā kusalānaṃ khandhānaṃ samanantarapaccayena paccayo. (2)

Abyākato dhammo akusalassa dhammassa samanantarapaccayena paccayo – 
āvajjanā akusalānaṃ khandhānaṃ samanantarapaccayena paccayo. (3)



6. Sahajātapaccayo

419. Kusalo dhammo kusalassa dhammassa sahajātapaccayena paccayo – 
kusalo eko khandho tiṇṇannaṃ khandhānaṃ sahajātapaccayena paccayo. Tayo 
khandhā ekassa khandhassa sahajātapaccayena paccayo. Dve khandhā dvinnaṃ 
khandhānaṃ sahajātapaccayena paccayo. (1)

Kusalo dhammo abyākatassa dhammassa sahajātapaccayena paccayo – kusalā 
khandhā cittasamuṭṭhānānaṃ rūpānaṃ sahajātapaccayena paccayo. (2)

Kusalo dhammo kusalassa ca abyākatassa ca dhammassa sahajātapaccayena 
paccayo – kusalo eko khandho tiṇṇannaṃ khandhānaṃ cittasamuṭṭhānānañca 
rūpānaṃ sahajātapaccayena paccayo. Tayo khandhā ekassa 
khandhassa cittasamuṭṭhānānañca rūpānaṃ sahajātapaccayena paccayo. Dve 
khandhā dvinnaṃ khandhānaṃ cittasamuṭṭhānānañca rūpānaṃ 
sahajātapaccayena paccayo. (3)

Akusalo dhammo akusalassa dhammassa sahajātapaccayena paccayo – akusalo 
eko khandho tiṇṇannaṃ khandhānaṃ sahajātapaccayena paccayo. Tayo 
khandhā ekassa khandhassa sahajātapaccayena paccayo. Dve khandhā dvinnaṃ 
khandhānaṃ sahajātapaccayena paccayo. (1)

Akusalo dhammo abyākatassa dhammassa sahajātapaccayena paccayo – 
akusalā khandhā cittasamuṭṭhānānaṃ rūpānaṃ sahajātapaccayena paccayo. (2)

Akusalo dhammo akusalassa ca abyākatassa ca dhammassa sahajātapaccayena 
paccayo – akusalo eko khandho tiṇṇannaṃ khandhānaṃ cittasamuṭṭhānānañca 
rūpānaṃ sahajātapaccayena paccayo. Tayo khandhā ekassa khandhassa 
cittasamuṭṭhānānañca rūpānaṃ sahajātapaccayena paccayo. Dve khandhā 
dvinnaṃ khandhānaṃ cittasamuṭṭhānānañca rūpānaṃ sahajātapaccayena 
paccayo. (3)

Abyākato dhammo abyākatassa dhammassa sahajātapaccayena paccayo – 
vipākābyākato kiriyābyākato eko khandho tiṇṇannaṃ khandhānaṃ 
cittasamuṭṭhānānañca rūpānaṃ sahajātapaccayena paccayo. Tayo khandhā 
ekassa khandhassa cittasamuṭṭhānānañca rūpānaṃ sahajātapaccayena paccayo. 
Dve khandhā dvinnaṃ khandhānaṃ cittasamuṭṭhānānañca rūpānaṃ 



sahajātapaccayena paccayo. Paṭisandhikkhaṇe vipākābyākato eko khandho 
tiṇṇannaṃ khandhānaṃ kaṭattā ca rūpānaṃ sahajātapaccayena paccayo. Tayo 
khandhā ekassa khandhassa kaṭattā ca rūpānaṃ sahajātapaccayena paccayo. 
Dve khandhā dvinnaṃ khandhānaṃ kaṭattā ca rūpānaṃ sahajātapaccayena 
paccayo. Khandhā vatthussa sahajātapaccayena paccayo. Vatthu khandhānaṃ 
sahajātapaccayena paccayo. Ekaṃ mahābhūtaṃ tiṇṇannaṃ mahābhūtānaṃ 
sahajātapaccayena paccayo . Tayo mahābhūtā ekassa mahābhūtassa 
sahajātapaccayena paccayo. Dve mahābhūtā dvinnaṃ mahābhūtānaṃ 
sahajātapaccayena paccayo. Mahābhūtā cittasamuṭṭhānānaṃ rūpānaṃ 
kaṭattārūpānaṃ upādārūpānaṃ sahajātapaccayena paccayo. Bāhiraṃ ekaṃ 
mahābhūtaṃ tiṇṇannaṃ mahābhūtānaṃ sahajātapaccayena paccayo. Tayo 
mahābhūtā ekassa mahābhūtassa sahajātapaccayena paccayo. Dve mahābhūtā 
dvinnaṃ mahābhūtānaṃ sahajātapaccayena paccayo. Mahābhūtā 
upādārūpānaṃ sahajātapaccayena paccayo. Āhārasamuṭṭhānaṃ ekaṃ 
mahābhūtaṃ tiṇṇannaṃ mahābhūtānaṃ sahajātapaccayena paccayo. Tayo 
mahābhūtā ekassa mahābhūtassa sahajātapaccayena paccayo. Dve mahābhūtā 
dvinnaṃ mahābhūtānaṃ sahajātapaccayena paccayo. Mahābhūtā 
upādārūpānaṃ sahajātapaccayena paccayo. Utusamuṭṭhānaṃ ekaṃ 
mahābhūtaṃ tiṇṇannaṃ mahābhūtānaṃ sahajātapaccayena paccayo. Tayo 
mahābhūtā ekassa mahābhūtassa sahajātapaccayena paccayo. Dve mahābhūtā 
dvinnaṃ mahābhūtānaṃ sahajātapaccayena paccayo. Mahābhūtā 
upādārūpānaṃ sahajātapaccayena paccayo. Asaññasattānaṃ ekaṃ mahābhūtaṃ 
tiṇṇannaṃ mahābhūtānaṃ sahajātapaccayena paccayo. Tayo mahābhūtā ekassa 
mahābhūtassa sahajātapaccayena paccayo. Dve mahābhūtā dvinnaṃ 
mahābhūtānaṃ sahajātapaccayena paccayo. Mahābhūtā kaṭattārūpānaṃ 
upādārūpānaṃ sahajātapaccayena paccayo. (1)

Kusalo ca abyākato ca dhammā abyākatassa dhammassa sahajātapaccayena 
paccayo – kusalā khandhā ca mahābhūtā ca cittasamuṭṭhānānaṃ rūpānaṃ 
sahajātapaccayena paccayo. (1)

Akusalo ca abyākato ca dhammā abyākatassa dhammassa sahajātapaccayena 
paccayo – akusalā khandhā ca mahābhūtā ca cittasamuṭṭhānānaṃ rūpānaṃ 
sahajātapaccayena paccayo. (1)



7. Aññamaññapaccayo

420. Kusalo dhammo kusalassa dhammassa aññamaññapaccayena paccayo – 
kusalo eko khandho tiṇṇannaṃ khandhānaṃ aññamaññapaccayena paccayo. 
Tayo khandhā ekassa khandhassa aññamaññapaccayena paccayo. Dve khandhā 
dvinnaṃ khandhānaṃ aññamaññapaccayena paccayo. (1)

Akusalo dhammo akusalassa dhammassa aññamaññapaccayena paccayo – 
akusalo eko khandho tiṇṇannaṃ khandhānaṃ aññamaññapaccayena paccayo. 
Tayo khandhā ekassa khandhassa aññamaññapaccayena paccayo. Dve khandhā 
dvinnaṃ khandhānaṃ aññamaññapaccayena paccayo. (1)

Abyākato dhammo abyākatassa dhammassa aññamaññapaccayena paccayo – 
vipākābyākato kiriyābyākato eko khandho tiṇṇannaṃ khandhānaṃ 
aññamaññapaccayena paccayo. Tayo khandhā ekassa khandhassa 
aññamaññapaccayena paccayo. Dve khandhā dvinnaṃ khandhānaṃ 
aññamaññapaccayena paccayo. Paṭisandhikkhaṇe vipākābyākato eko khandho 
tiṇṇannaṃ khandhānaṃ vatthussa ca aññamaññapaccayena paccayo. Tayo 
khandhā ekassa khandhassa vatthussa ca aññamaññapaccayena paccayo. Dve 
khandhā dvinnaṃ khandhānaṃ vatthussa ca aññamaññapaccayena paccayo. 
Khandhā vatthussa aññamaññapaccayena paccayo. Vatthu khandhānaṃ 
aññamaññapaccayena paccayo. Ekaṃ mahābhūtaṃ tiṇṇannaṃ mahābhūtānaṃ 
aññamaññapaccayena paccayo. Tayo mahābhūtā ekassa mahābhūtassa 
aññamaññapaccayena paccayo. Dve mahābhūtā dvinnaṃ mahābhūtānaṃ 
aññamaññapaccayena paccayo; bāhiraṃ… āhārasamuṭṭhānaṃ… 
utusamuṭṭhānaṃ… asaññasattānaṃ ekaṃ mahābhūtaṃ tiṇṇannaṃ 
mahābhūtānaṃ aññamaññapaccayena paccayo…pe… dve mahābhūtā dvinnaṃ 
mahābhūtānaṃ aññamaññapaccayena paccayo. (1)



8. Nissayapaccayo

421. Kusalo dhammo kusalassa dhammassa nissayapaccayena paccayo – kusalo
eko khandho tiṇṇannaṃ khandhānaṃ nissayapaccayena paccayo. Tayo khandhā
ekassa khandhassa nissayapaccayena paccayo. Dve khandhā dvinnaṃ 
khandhānaṃ nissayapaccayena paccayo. (1)

Kusalo dhammo abyākatassa dhammassa nissayapaccayena paccayo – kusalā 
khandhā cittasamuṭṭhānānaṃ rūpānaṃ nissayapaccayena paccayo. (2)

Kusalo dhammo kusalassa ca abyākatassa ca dhammassa nissayapaccayena 
paccayo – kusalo eko khandho tiṇṇannaṃ khandhānaṃ cittasamuṭṭhānānañca 
rūpānaṃ nissayapaccayena paccayo. Tayo khandhā ekassa khandhassa 
cittasamuṭṭhānānañca rūpānaṃ nissayapaccayena paccayo. Dve khandhā 
dvinnaṃ khandhānaṃ cittasamuṭṭhānānañca rūpānaṃ nissayapaccayena 
paccayo. (3)

Akusalo dhammo akusalassa dhammassa nissayapaccayena paccayo – akusalo 
eko khandho tiṇṇannaṃ khandhānaṃ nissayapaccayena paccayo. Tayo khandhā
ekassa khandhassa nissayapaccayena paccayo. Dve khandhā dvinnaṃ 
khandhānaṃ nissayapaccayena paccayo. (1)

Akusalo dhammo abyākatassa dhammassa nissayapaccayena paccayo – akusalā
khandhā cittasamuṭṭhānānaṃ rūpānaṃ nissayapaccayena paccayo. (2)

Akusalo dhammo akusalassa ca abyākatassa ca dhammassa nissayapaccayena 
paccayo – akusalo eko khandho tiṇṇannaṃ khandhānaṃ cittasamuṭṭhānānañca 
rūpānaṃ nissayapaccayena paccayo. Tayo khandhā ekassa khandhassa 
cittasamuṭṭhānānañca rūpānaṃ nissayapaccayena paccayo. Dve khandhā 
dvinnaṃ khandhānaṃ cittasamuṭṭhānānañca rūpānaṃ nissayapaccayena 
paccayo. (3)

Abyākato dhammo abyākatassa dhammassa nissayapaccayena paccayo – 
vipākābyākato kiriyābyākato eko khandho tiṇṇannaṃ khandhānaṃ 
cittasamuṭṭhānānañca rūpānaṃ nissayapaccayena paccayo. Tayo khandhā 
ekassa khandhassa cittasamuṭṭhānānañca rūpānaṃ nissayapaccayena paccayo. 
Dve khandhā dvinnaṃ khandhānaṃ cittasamuṭṭhānānañca rūpānaṃ 



nissayapaccayena paccayo. Paṭisandhikkhaṇe vipākābyākato eko khandho 
tiṇṇannaṃ khandhānaṃ kaṭattā ca rūpānaṃ nissayapaccayena paccayo. Tayo 
khandhā ekassa khandhassa kaṭattā ca rūpānaṃ nissayapaccayena paccayo. Dve
khandhā dvinnaṃ khandhānaṃ kaṭattā ca rūpānaṃ nissayapaccayena paccayo. 
Khandhā vatthussa nissayapaccayena paccayo. Vatthu khandhānaṃ 
nissayapaccayena paccayo. Ekaṃ mahābhūtaṃ tiṇṇannaṃ mahābhūtānaṃ 
nissayapaccayena paccayo. Tayo mahābhūtā ekassa mahābhūtassa 
nissayapaccayena paccayo. Dve mahābhūtā dvinnaṃ mahābhūtānaṃ 
nissayapaccayena paccayo. Mahābhūtā cittasamuṭṭhānānaṃ rūpānaṃ, 
kaṭattārūpānaṃ, upādārūpānaṃ nissayapaccayena paccayo; bāhiraṃ… 
āhārasamuṭṭhānaṃ… utusamuṭṭhānaṃ… asaññasattānaṃ ekaṃ mahābhūtaṃ 
tiṇṇannaṃ mahābhūtānaṃ nissayapaccayena paccayo. Tayo mahābhūtā ekassa 
mahābhūtassa nissayapaccayena paccayo. Dve mahābhūtā dvinnaṃ 
mahābhūtānaṃ nissayapaccayena paccayo. Mahābhūtā kaṭattārūpānaṃ, 
upādārūpānaṃ nissayapaccayena paccayo. Cakkhāyatanaṃ cakkhuviññāṇassa 
nissayapaccayena paccayo. Sotāyatanaṃ…pe… ghānāyatanaṃ…pe… 
jivhāyatanaṃ …pe… kāyāyatanaṃ kāyaviññāṇassa nissayapaccayena paccayo. 
Vatthu vipākābyākatānaṃ kiriyābyākatānaṃ khandhānaṃ nissayapaccayena 
paccayo.

Abyākato dhammo kusalassa dhammassa nissayapaccayena paccayo – vatthu 
kusalānaṃ khandhānaṃ nissayapaccayena paccayo. (2)

Abyākato dhammo akusalassa dhammassa nissayapaccayena paccayo – vatthu 
akusalānaṃ khandhānaṃ nissayapaccayena paccayo. (3)

422. Kusalo ca abyākato ca dhammā kusalassa dhammassa nissayapaccayena 
paccayo – kusalo eko khandho ca vatthu ca tiṇṇannaṃ khandhānaṃ 
nissayapaccayena paccayo. Tayo khandhā ca vatthu ca ekassa khandhassa 
nissayapaccayena paccayo. Dve khandhā ca vatthu ca dvinnaṃ khandhānaṃ 
nissayapaccayena paccayo. (1)

Kusalo ca abyākato ca dhammā abyākatassa dhammassa nissayapaccayena 
paccayo – kusalā khandhā ca mahābhūtā ca cittasamuṭṭhānānaṃ rūpānaṃ 
nissayapaccayena paccayo. (2)

Akusalo ca abyākato ca dhammā akusalassa dhammassa nissayapaccayena 
paccayo – akusalo eko khandho ca vatthu ca tiṇṇannaṃ khandhānaṃ 



nissayapaccayena paccayo. Tayo khandhā ca vatthu ca ekassa khandhassa 
nissayapaccayena paccayo. Dve khandhā ca vatthu ca dvinnaṃ khandhānaṃ 
nissayapaccayena paccayo. (1)

Akusalo ca abyākato ca dhammā abyākatassa dhammassa nissayapaccayena 
paccayo – akusalā khandhā ca mahābhūtā ca cittasamuṭṭhānānaṃ rūpānaṃ 
nissayapaccayena paccayo. (2)



9. Upanissayapaccayo

423. Kusalo dhammo kusalassa dhammassa upanissayapaccayena paccayo – 
ārammaṇūpanissayo, anantarūpanissayo, pakatūpanissayo.

Ārammaṇūpanissayo – dānaṃ datvā sīlaṃ samādiyitvā uposathakammaṃ 
katvā, taṃ garuṃ katvā paccavekkhati, pubbe suciṇṇāni garuṃ katvā 
paccavekkhati, jhānā vuṭṭhahitvā jhānaṃ garuṃ katvā paccavekkhati, sekkhā 
gotrabhuṃ garuṃ katvā paccavekkhanti, vodānaṃ garuṃ katvā paccavekkhanti,
sekkhā maggā vuṭṭhahitvā maggaṃ garuṃ katvā paccavekkhanti.

Anantarūpanissayo – purimā purimā kusalā khandhā pacchimānaṃ 
pacchimānaṃ kusalānaṃ khandhānaṃ upanissayapaccayena paccayo. 
Anulomaṃ gotrabhussa… anulomaṃ vodānassa… gotrabhu maggassa… 
vodānaṃ maggassa upanissayapaccayena paccayo.

Pakatūpanissayo – saddhaṃ upanissāya dānaṃ deti, sīlaṃ samādiyati, 
uposathakammaṃ karoti, jhānaṃ uppādeti, vipassanaṃ uppādeti, maggaṃ 
uppādeti, abhiññaṃ uppādeti, samāpattiṃ uppādeti. Sīlaṃ…pe… sutaṃ…pe… 
cāgaṃ…pe… paññaṃ upanissaya dānaṃ deti, sīlaṃ samādiyati, 
uposathakammaṃ karoti, jhānaṃ uppādeti, vipassanaṃ uppādeti, maggaṃ 
uppādeti, abhiññaṃ uppādeti, samāpattiṃ uppādeti. Saddhā… sīlaṃ… sutaṃ…
cāgo… paññā … saddhāya… sīlassa… sutassa… cāgassa… paññāya 
upanissayapaccayena paccayo.

Paṭhamassa jhānassa parikammaṃ paṭhamassa jhānassa upanissayapaccayena 
paccayo. Dutiyassa jhānassa parikammaṃ dutiyassa jhānassa 
upanissayapaccayena paccayo. Tatiyassa jhānassa parikammaṃ tatiyassa 
jhānassa upanissayapaccayena paccayo. Catutthassa jhānassa parikammaṃ 
catutthassa jhānassa upanissayapaccayena paccayo. Ākāsānañcāyatanassa 
parikammaṃ ākāsānañcāyatanassa upanissayapaccayena paccayo. 
Viññāṇañcāyatanassa parikammaṃ viññāṇañcāyatanassa upanissayapaccayena 
paccayo. Ākiñcaññāyatanassa parikammaṃ ākiñcaññāyatanassa 
upanissayapaccayena paccayo. Nevasaññānāsaññāyatanassa parikammaṃ 
nevasaññānāsaññāyatanassa upanissayapaccayena paccayo. Paṭhamaṃ jhānaṃ 
dutiyassa jhānassa upanissayapaccayena paccayo. Dutiyaṃ jhānaṃ tatiyassa 



jhānassa upanissayapaccayena paccayo. Tatiyaṃ jhānaṃ catutthassa jhānassa 
upanissayapaccayena paccayo. Catutthaṃ jhānaṃ ākāsānañcāyatanassa 
upanissayapaccayena paccayo. Ākāsānañcāyatanaṃ viññāṇañcāyatanassa 
upanissayapaccayena paccayo. Viññāṇañcāyatanaṃ ākiñcaññāyatanassa 
upanissayapaccayena paccayo. Ākiñcaññāyatanaṃ nevasaññānāsaññāyatanassa 
upanissayapaccayena paccayo. Dibbassa cakkhussa parikammaṃ dibbassa 
cakkhussa upanissayapaccayena paccayo. Dibbāya sotadhātuyā parikammaṃ 
dibbāya sotadhātuyā upanissayapaccayena paccayo. Iddhividhañāṇassa 
parikammaṃ iddhividhañāṇassa upanissayapaccayena paccayo . 
Cetopariyañāṇassa parikammaṃ cetopariyañāṇassa upanissayapaccayena 
paccayo. Pubbenivāsānussatiñāṇassa parikammaṃ pubbenivāsānussatiñāṇassa 
upanissayapaccayena paccayo. Yathākammūpagañāṇassa parikammaṃ 
yathākammūpagañāṇassa upanissayapaccayena paccayo. Anāgataṃsañāṇassa 
parikammaṃ anāgataṃsañāṇassa upanissayapaccayena paccayo. Dibbacakkhu 
dibbāya sotadhātuyā upanissayapaccayena paccayo. Dibbasotadhātu 
iddhividhañāṇassa upanissayapaccayena paccayo. Iddhividhañāṇaṃ 
cetopariyañāṇassa upanissayapaccayena paccayo. Cetopariyañāṇaṃ 
pubbenivāsānussatiñāṇassa upanissayapaccayena paccayo. 
Pubbenivāsānussatiñāṇaṃ yathākammūpagañāṇassa upanissayapaccayena 
paccayo. Yathākammūpagañāṇaṃ anāgataṃsañāṇassa upanissayapaccayena 
paccayo. Paṭhamassa maggassa parikammaṃ paṭhamassa maggassa 
upanissayapaccayena paccayo. Dutiyassa maggassa parikammaṃ dutiyassa 
maggassa upanissayapaccayena paccayo. Tatiyassa maggassa parikammaṃ 
tatiyassa maggassa upanissayapaccayena paccayo. Catutthassa maggassa 
parikammaṃ catutthassa maggassa upanissayapaccayena paccayo. Paṭhamo 
maggo dutiyassa maggassa upanissayapaccayena paccayo. Dutiyo maggo 
tatiyassa maggassa upanissayapaccayena paccayo. Tatiyo maggo catutthassa 
maggassa upanissayapaccayena paccayo. Sekkhā maggaṃ upanissāya 
anuppannaṃ samāpattiṃ uppādenti, uppannaṃ samāpajjanti, saṅkhāre aniccato 
dukkhato anattato vipassanti. Maggo sekkhānaṃ atthappaṭisambhidāya , 
dhammappaṭisambhidāya, niruttippaṭisambhidāya, paṭibhānappaṭisambhidāya, 
ṭhānāṭhānakosallassa upanissayapaccayena paccayo. (1)

Kusalo dhammo akusalassa dhammassa upanissayapaccayena paccayo – 
ārammaṇūpanissayo, pakatūpanissayo.



Ārammaṇūpanissayo – dānaṃ datvā sīlaṃ samādiyitvā uposathakammaṃ 
katvā taṃ garuṃ katvā assādeti abhinandati, taṃ garuṃ katvā rāgo uppajjati, 
diṭṭhi uppajjati. Pubbe suciṇṇāni garuṃ katvā assādeti abhinandati, taṃ garuṃ 
katvā rāgo uppajjati, diṭṭhi uppajjati. Jhānā vuṭṭhahitvā jhānaṃ garuṃ katvā 
assādeti abhinandati, taṃ garuṃ katvā rāgo uppajjati, diṭṭhi uppajjati.

Pakatūpanissayo – saddhaṃ upanissāya mānaṃ jappeti, diṭṭhiṃ gaṇhāti. 
Sīlaṃ…pe… sutaṃ…pe… cāgaṃ…pe… paññaṃ upanissāya mānaṃ jappeti, 
diṭṭhiṃ gaṇhāti. Saddhā… sīlaṃ… sutaṃ… cāgo… paññā rāgassa… dosassa… 
mohassa… mānassa… diṭṭhiyā… patthanāya upanissayapaccayena paccayo. (2)

Kusalo dhammo abyākatassa dhammassa upanissayapaccayena paccayo – 
ārammaṇūpanissayo, anantarūpanissayo, pakatūpanissayo.

Ārammaṇūpanissayo – arahā maggā vuṭṭhahitvā maggaṃ garuṃ katvā 
paccavekkhati.

Anantarūpanissayo – kusalaṃ vuṭṭhānassa… maggo phalassa… anulomaṃ 
sekkhāya phalasamāpattiyā… nirodhā vuṭṭhahantassa 
nevasaññānāsaññāyatanakusalaṃ phalasamāpattiyā upanissayapaccayena 
paccayo.

Pakatūpanissayo – saddhaṃ upanissāya attānaṃ ātāpeti paritāpeti, 
pariyiṭṭhimūlakaṃ dukkhaṃ paccanubhoti. Sīlaṃ…pe… sutaṃ…pe… 
cāgaṃ…pe… paññaṃ upanissāya attānaṃ ātāpeti paritāpeti, pariyiṭṭhimūlakaṃ 
dukkhaṃ paccanubhoti. Saddhā… sīlaṃ… sutaṃ… cāgo… paññā kāyikassa 
sukhassa… kāyikassa dukkhassa… phalasamāpattiyā upanissayapaccayena 
paccayo. Kusalaṃ kammaṃ vipākassa upanissayapaccayena paccayo. Arahā 
maggaṃ upanissāya anuppannaṃ kiriyasamāpattiṃ uppādeti, uppannaṃ 
samāpajjati, saṅkhāre aniccato dukkhato anattato vipassati. Maggo arahato 
atthappaṭisambhidāya, dhammappaṭisambhidāya, niruttippaṭisambhidāya, 
paṭibhānappaṭisambhidāya, ṭhānāṭhānakosallassa upanissayapaccayena paccayo.
Maggo phalasamāpattiyā upanissayapaccayena paccayo. (3)

Akusalo dhammo akusalassa dhammassa upanissayapaccayena paccayo – 
ārammaṇūpanissayo, anantarūpanissayo, pakatūpanissayo.



Ārammaṇūpanissayo – rāgaṃ garuṃ katvā assādeti abhinandati, taṃ garuṃ 
katvā rāgo uppajjati, diṭṭhi uppajjati. Diṭṭhiṃ garuṃ katvā assādeti abhinandati, 
taṃ garuṃ katvā rāgo uppajjati, diṭṭhi uppajjati.

Anantarūpanissayo – purimā purimā akusalā khandhā pacchimānaṃ 
pacchimānaṃ akusalānaṃ khandhānaṃ upanissayapaccayena paccayo.

Pakatūpanissayo – rāgaṃ upanissāya pāṇaṃ hanati, adinnaṃ ādiyati, musā 
bhaṇati, pisuṇaṃ bhaṇati, pharusaṃ bhaṇati, samphaṃ palapati, 
sandhiṃ chindati, nillopaṃ harati, ekāgārikaṃ karoti, paripanthe tiṭṭhati, 
paradāraṃ gacchati, gāmaghātaṃ karoti, nigamaghātaṃ karoti, mātaraṃ jīvitā 
voropeti, pitaraṃ jīvitā voropeti, arahantaṃ jīvitā voropeti, duṭṭhena cittena 
tathāgatassa lohitaṃ uppādeti, saṅghaṃ bhindati. Dosaṃ upanissāya…pe… 
mohaṃ upanissāya…pe… mānaṃ upanissāya…pe… diṭṭhiṃ upanissāya…pe…
patthanaṃ upanissāya pāṇaṃ hanati…pe… saṅghaṃ bhindati. Rāgo… doso… 
moho… māno… diṭṭhi… patthanā rāgassa… dosassa… mohassa… mānassa… 
diṭṭhiyā… patthanāya upanissayapaccayena paccayo. Pāṇātipāto pāṇātipātassa 
upanissayapaccayena paccayo. Pāṇātipāto adinnādānassa…pe… 
kāmesumicchācārassa…pe… musāvādassa…pe… pisuṇāya vācāya…pe… 
pharusāya vācāya…pe… samphappalāpassa…pe… abhijjhāya…pe… 
byāpādassa…pe… micchādiṭṭhiyā upanissayapaccayena paccayo. Adinnādānaṃ
adinnādānassa… kāmesumicchācārassa… musāvādassa… (saṃkhittaṃ) 
micchādiṭṭhiyā… pāṇātipātassa upanissayapaccayena paccayo. (Cakkaṃ 
bandhitabbaṃ.) Kāmesumicchācāro…pe… musāvādo…pe… pisuṇavācā…
pe… pharusavācā…pe… samphappalāpo…pe… abhijjhā…pe… byāpādo…
pe… micchādiṭṭhi micchādiṭṭhiyā upanissayapaccayena paccayo. Micchādiṭṭhi 
pāṇātipātassa… adinnādānassa… kāmesumicchācārassa… musāvādassa… 
pisuṇāya vācāya… pharusāya vācāya… samphappalāpassa… abhijjhāya… 
byāpādassa upanissayapaccayena paccayo. Mātughātikammaṃ 
mātughātikammassa upanissayapaccayena paccayo. Mātughātikammaṃ 
pitughātikammassa upanissaya…pe… arahantaghātikammassa… 
ruhiruppādakammassa… saṅghabhedakammassa… niyatamicchādiṭṭhiyā 
upanissayapaccayena paccayo. Pitughātikammaṃ pitughātikammassa… 
arahantaghātikammassa… ruhiruppādakammassa… saṅghabhedakammassa… 
niyatamicchādiṭṭhiyā… mātughātikammassa upanissayapaccayena paccayo. 
Arahantaghātikammaṃ arahantaghātikammassa… ruhiruppādakammassa…
pe… ruhiruppādakammaṃ ruhiruppādakammassa…pe… saṅghabhedakammaṃ



saṅghabhedakammassa…pe… niyatamicchādiṭṭhi niyatamicchādiṭṭhiyā 
upanissayapaccayena paccayo. Niyatamicchādiṭṭhi mātughātikammassa 
upanissaya…pe… arahantaghātikammassa… 
ruhiruppādakammassa… saṅghabhedakammassa upanissayapaccayena 
paccayo. (Cakkaṃ kātabbaṃ.) (1)

Akusalo dhammo kusalassa dhammassa upanissayapaccayena 
paccayo. Pakatūpanissayo – rāgaṃ upanissāya dānaṃ deti, sīlaṃ samādiyati, 
uposathakammaṃ karoti, jhānaṃ uppādeti, vipassanaṃ uppādeti, maggaṃ 
uppādeti, abhiññaṃ uppādeti, samāpattiṃ uppādeti. Dosaṃ…pe… mohaṃ…
pe… mānaṃ…pe… diṭṭhiṃ…pe… patthanaṃ upanissāya dānaṃ deti, sīlaṃ 
samādiyati, uposathakammaṃ karoti, jhānaṃ uppādeti, vipassanaṃ uppādeti, 
maggaṃ uppādeti, abhiññaṃ uppādeti, samāpattiṃ uppādeti. Rāgo… doso… 
moho… māno… diṭṭhi… patthanā saddhāya… sīlassa… sutassa… cāgassa … 
paññāya upanissayapaccayena paccayo. Pāṇaṃ hantvā tassa paṭighātatthāya 
dānaṃ deti, sīlaṃ samādiyati, uposathakammaṃ karoti, jhānaṃ uppādeti, 
vipassanaṃ uppādeti, maggaṃ uppādeti, abhiññaṃ uppādeti, samāpattiṃ 
uppādeti. Adinnaṃ ādiyitvā…pe… musā bhaṇitvā…pe… pisuṇaṃ bhaṇitvā…
pe… pharusaṃ bhaṇitvā…pe… samphaṃ palapitvā…pe… sandhiṃ 
chinditvā…pe… nillopaṃ haritvā…pe… ekāgārikaṃ karitvā…pe… paripanthe 
ṭhatvā…pe… paradāraṃ gantvā…pe… gāmaghātaṃ karitvā…pe… 
nigamaghātaṃ karitvā tassa paṭighātatthāya dānaṃ deti, sīlaṃ samādiyati, 
uposathakammaṃ karoti, jhānaṃ uppādeti, vipassanaṃ uppādeti, maggaṃ 
uppādeti, abhiññaṃ uppādeti, samāpattiṃ uppādeti. Mātaraṃ jīvitā voropetvā 
tassa paṭighātatthāya dānaṃ deti, sīlaṃ samādiyati, uposathakammaṃ karoti. 
Pitaraṃ jīvitā voropetvā…pe… arahantaṃ jīvitā voropetvā…pe… duṭṭhena 
cittena tathāgatassa lohitaṃ uppādetvā…pe… saṅghaṃ bhinditvā tassa 
paṭighātatthāya dānaṃ deti, sīlaṃ samādiyati, uposathakammaṃ karoti. (2)

Akusalo dhammo abyākatassa dhammassa upanissayapaccayena paccayo – 
anantarūpanissayo, pakatūpanissayo.

Anantarūpanissayo – akusalaṃ vuṭṭhānassa upanissayapaccayena paccayo.

Pakatūpanissayo – rāgaṃ upanissāya attānaṃ ātāpeti paritāpeti, 
pariyiṭṭhimūlakaṃ dukkhaṃ paccanubhoti. Dosaṃ…pe… mohaṃ…pe… 
mānaṃ …pe… diṭṭhiṃ…pe… patthanaṃ upanissāya attānaṃ ātāpeti paritāpeti,
pariyiṭṭhimūlakaṃ dukkhaṃ paccanubhoti. Rāgo… doso … moho… māno… 



diṭṭhi… patthanā kāyikassa sukhassa… kāyikassa dukkhassa… 
phalasamāpattiyā upanissayapaccayena paccayo. Akusalaṃ kammaṃ vipākassa 
upanissayapaccayena paccayo. (3)

Abyākato dhammo abyākatassa dhammassa upanissayapaccayena paccayo – 
ārammaṇūpanissayo, anantarūpanissayo, pakatūpanissayo.

Ārammaṇūpanissayo – arahā phalaṃ garuṃ katvā paccavekkhati, nibbānaṃ 
garuṃ katvā paccavekkhati, nibbānaṃ phalassa upanissayapaccayena paccayo.

Anantarūpanissayo – purimā purimā vipākābyākatā, kiriyābyākatā khandhā 
pacchimānaṃ pacchimānaṃ vipākābyākatānaṃ kiriyābyākatānaṃ khandhānaṃ 
upanissayapaccayena paccayo. Bhavaṅgaṃ āvajjanāya… kiriyaṃ 
vuṭṭhānassa… arahato anulomaṃ phalasamāpattiyā… nirodhā vuṭṭhahantassa 
nevasaññānāsaññāyatanakiriyaṃ phalasamāpattiyā upanissayapaccayena 
paccayo.

Pakatūpanissayo – kāyikaṃ sukhaṃ kāyikassa sukhassa, kāyikassa dukkhassa,
phalasamāpattiyā upanissayapaccayena paccayo. Kāyikaṃ dukkhaṃ kāyikassa 
sukhassa, kāyikassa dukkhassa, phalasamāpattiyā upanissayapaccayena 
paccayo. Utu kāyikassa sukhassa, kāyikassa dukkhassa, phalasamāpattiyā 
upanissayapaccayena paccayo. Bhojanaṃ kāyikassa sukhassa, kāyikassa 
dukkhassa, phalasamāpattiyā upanissayapaccayena paccayo. Senāsanaṃ 
kāyikassa sukhassa, kāyikassa dukkhassa, phalasamāpattiyā 
upanissayapaccayena paccayo. Kāyikaṃ sukhaṃ… kāyikaṃ dukkhaṃ… utu… 
bhojanaṃ… senāsanaṃ kāyikassa sukhassa, kāyikassa dukkhassa, 
phalasamāpattiyā upanissayapaccayena paccayo. Phalasamāpatti kāyikassa 
sukhassa upanissayapaccayena paccayo.

Arahā kāyikaṃ sukhaṃ upanissāya anuppannaṃ kiriyasamāpattiṃ uppādeti, 
uppannaṃ samāpajjati, saṅkhāre aniccato dukkhato anattato vipassati. 
Kāyikaṃ dukkhaṃ… utuṃ… bhojanaṃ … senāsanaṃ upanissāya anuppannaṃ
kiriyasamāpattiṃ uppādeti, uppannaṃ samāpajjati, saṅkhāre aniccato dukkhato 
anattato vipassati. (1)

Abyākato dhammo kusalassa dhammassa upanissayapaccayena paccayo – 
ārammaṇūpanissayo, anantarūpanissayo, pakatūpanissayo.



Ārammaṇūpanissayo – sekkhā phalaṃ garuṃ katvā paccavekkhanti, 
nibbānaṃ garuṃ katvā paccavekkhanti. Nibbānaṃ gotrabhussa… vodānassa… 
maggassa upanissayapaccayena paccayo.

Anantarūpanissayo – āvajjanā kusalānaṃ khandhānaṃ upanissayapaccayena 
paccayo.

Pakatūpanissayo – kāyikaṃ sukhaṃ upanissāya dānaṃ deti, sīlaṃ samādiyati, 
uposathakammaṃ karoti, jhānaṃ uppādeti, vipassanaṃ uppādeti, maggaṃ 
uppādeti, abhiññaṃ uppādeti, samāpattiṃ uppādeti. Kāyikaṃ dukkhaṃ… 
utuṃ… bhojanaṃ… senāsanaṃ upanissāya dānaṃ deti, sīlaṃ samādiyati, 
uposathakammaṃ karoti, jhānaṃ uppādeti, vipassanaṃ uppādeti, maggaṃ 
uppādeti, abhiññaṃ uppādeti, samāpattiṃ uppādeti. Kāyikaṃ sukhaṃ… 
kāyikaṃ dukkhaṃ… utu… bhojanaṃ… senāsanaṃ saddhāya… sīlassa… 
sutassa… cāgassa… paññāya upanissayapaccayena paccayo. (2)

Abyākato dhammo akusalassa dhammassa upanissayapaccayena paccayo – 
ārammaṇūpanissayo, anantarūpanissayo, pakatūpanissayo.

Ārammaṇūpanissayo – cakkhuṃ garuṃ katvā assādeti abhinandati, taṃ 
garuṃ katvā rāgo uppajjati, diṭṭhi uppajjati. Sotaṃ…pe… ghānaṃ…pe… 
jivhaṃ…pe… kāyaṃ…pe… rūpe…pe… sadde…pe… gandhe…pe… rase…
pe… phoṭṭhabbe…pe… vatthuṃ…pe… vipākābyākate kiriyābyākate khandhe 
garuṃ katvā assādeti abhinandati, taṃ garuṃ katvā rāgo uppajjati, diṭṭhi 
uppajjati.

Anantarūpanissayo – āvajjanā akusalānaṃ khandhānaṃ upanissayapaccayena 
paccayo.

Pakatūpanissayo – kāyikaṃ sukhaṃ upanissāya pāṇaṃ hanati, adinnaṃ 
ādiyati, musā bhaṇati, pisuṇaṃ bhaṇati, pharusaṃ bhaṇati, samphaṃ palapati, 
sandhiṃ chindati, nillopaṃ harati, ekāgārikaṃ karoti, paripanthe tiṭṭhati, 
paradāraṃ gacchati, gāmaghātaṃ karoti, nigamaghātaṃ karoti, mātaraṃ jīvitā 
voropeti, pitaraṃ jīvitā voropeti, arahantaṃ jīvitā voropeti, duṭṭhena cittena 
tathāgatassa lohitaṃ uppādeti, saṅghaṃ bhindati.

Kāyikaṃ dukkhaṃ…pe… utuṃ…pe… bhojanaṃ…pe… senāsanaṃ 
upanissāya pāṇaṃ hanati… (saṃkhittaṃ.) Saṅghaṃ bhindati.



Kāyikaṃ sukhaṃ… kāyikaṃ dukkhaṃ… utu… bhojanaṃ… senāsanaṃ 
rāgassa… dosassa… mohassa… mānassa… diṭṭhiyā… patthanāya 
upanissayapaccayena paccayo. (3)



10. Purejātapaccayo

424. Abyākato dhammo abyākatassa dhammassa purejātapaccayena paccayo – 
ārammaṇapurejātaṃ, vatthupurejātaṃ.

Ārammaṇapurejātaṃ – arahā cakkhuṃ aniccato dukkhato anattato vipassati. 
Sotaṃ…pe… ghānaṃ…pe… jivhaṃ…pe… kāyaṃ…pe… rūpe…pe… 
sadde…pe… gandhe…pe… rase…pe… phoṭṭhabbe…pe… vatthuṃ aniccato 
dukkhato anattato vipassati, dibbena cakkhunā rūpaṃ passati, dibbāya 
sotadhātuyā saddaṃ suṇāti. Rūpāyatanaṃ cakkhuviññāṇassa purejātapaccayena 
paccayo. Saddāyatanaṃ sotaviññāṇassa…pe… gandhāyatanaṃ 
ghānaviññāṇassa…pe… rasāyatanaṃ jivhāviññāṇassa…pe… 
phoṭṭhabbāyatanaṃ kāyaviññāṇassa purejātapaccayena paccayo.

Vatthupurejātaṃ – cakkhāyatanaṃ cakkhuviññāṇassa purejātapaccayena 
paccayo. Sotāyatanaṃ sotaviññāṇassa …pe… ghānāyatanaṃ 
ghānaviññāṇassa…pe… jivhāyatanaṃ jivhāviññāṇassa…pe… kāyāyatanaṃ 
kāyaviññāṇassa purejātapaccayena paccayo. Vatthu vipākābyākatānaṃ 
kiriyābyākatānaṃ khandhānaṃ purejātapaccayena paccayo. (1)

Abyākato dhammo kusalassa dhammassa purejātapaccayena paccayo – 
ārammaṇapurejātaṃ, vatthupurejātaṃ.

Ārammaṇapurejātaṃ – sekkhā vā puthujjanā vā cakkhuṃ aniccato dukkhato 
anattato vipassanti. Sotaṃ…pe… ghānaṃ…pe… jivhaṃ…pe… kāyaṃ…pe… 
rūpe…pe… sadde…pe… gandhe…pe… rase…pe… phoṭṭhabbe…pe… 
vatthuṃ aniccato dukkhato anattato vipassanti. Dibbena cakkhunā rūpaṃ 
passanti. Dibbāya sotadhātuyā saddaṃ suṇanti.

Vatthupurejātaṃ – vatthu kusalānaṃ khandhānaṃ purejātapaccayena 
paccayo. (2)

Abyākato dhammo akusalassa dhammassa purejātapaccayena paccayo – 
ārammaṇapurejātaṃ, vatthupurejātaṃ. Ārammaṇapurejātaṃ – cakkhuṃ 
assādeti abhinandati, taṃ ārabbha rāgo uppajjati, diṭṭhi uppajjati, vicikicchā 
uppajjati, uddhaccaṃ uppajjati, domanassaṃ uppajjati. Sotaṃ…pe… 
ghānaṃ…pe… jivhaṃ…pe… kāyaṃ…pe… rūpe…pe… sadde…pe… 



gandhe…pe… rase…pe… phoṭṭhabbe…pe… vatthuṃ assādeti abhinandati, 
taṃ ārabbha rāgo uppajjati…pe… domanassaṃ uppajjati.

Vatthupurejātaṃ – vatthu akusalānaṃ khandhānaṃ purejātapaccayena 
paccayo. (3)

11. Pacchājātapaccayo

425. Kusalo dhammo abyākatassa dhammassa pacchājātapaccayena paccayo – 
pacchājātā kusalā khandhā purejātassa imassa kāyassa pacchājātapaccayena 
paccayo. (1)

Akusalo dhammo abyākatassa dhammassa pacchājātapaccayena paccayo – 
pacchājātā akusalā khandhā purejātassa imassa kāyassa pacchājātapaccayena 
paccayo. (1)

Abyākato dhammo abyākatassa dhammassa pacchājātapaccayena paccayo – 
pacchājātā vipākābyākatā kiriyābyākatā khandhā purejātassa imassa kāyassa 
pacchājātapaccayena paccayo. (1)

12. Āsevanapaccayo

426. Kusalo dhammo kusalassa dhammassa āsevanapaccayena paccayo – 
purimā purimā kusalā khandhā pacchimānaṃ pacchimānaṃ kusalānaṃ 
khandhānaṃ āsevanapaccayena paccayo. Anulomaṃ gotrabhussa… anulomaṃ 
vodānassa… gotrabhu maggassa… vodānaṃ maggassa āsevanapaccayena 
paccayo. (1)

Akusalo dhammo akusalassa dhammassa āsevanapaccayena paccayo – purimā 
purimā akusalā khandhā pacchimānaṃ pacchimānaṃ akusalānaṃ khandhānaṃ 
āsevanapaccayena paccayo. (1)

Abyākato dhammo abyākatassa dhammassa āsevanapaccayena paccayo – 
purimā purimā kiriyābyākatā khandhā pacchimānaṃ pacchimānaṃ 
kiriyābyākatānaṃ khandhānaṃ āsevanapaccayena paccayo. (1)



13. Kammapaccayo

427. Kusalo dhammo kusalassa dhammassa kammapaccayena paccayo – kusalā
cetanā sampayuttakānaṃ khandhānaṃ kammapaccayena paccayo. (1)

Kusalo dhammo abyākatassa dhammassa kammapaccayena paccayo – sahajātā, 
nānākkhaṇikā. Sahajātā – kusalā cetanā cittasamuṭṭhānānaṃ rūpānaṃ 
kammapaccayena paccayo.

Nānākkhaṇikā – kusalā cetanā vipākānaṃ khandhānaṃ kaṭattā ca rūpānaṃ 
kammapaccayena paccayo. (2)

Kusalo dhammo kusalassa ca abyākatassa ca dhammassa kammapaccayena 
paccayo – kusalā cetanā sampayuttakānaṃ khandhānaṃ cittasamuṭṭhānānañca 
rūpānaṃ kammapaccayena paccayo. (3)

Akusalo dhammo akusalassa dhammassa kammapaccayena paccayo – akusalā 
cetanā sampayuttakānaṃ khandhānaṃ kammapaccayena paccayo. (1)

Akusalo dhammo abyākatassa dhammassa kammapaccayena paccayo – 
sahajātā, nānākkhaṇikā. Sahajātā – akusalā cetanā cittasamuṭṭhānānaṃ 
rūpānaṃ kammapaccayena paccayo. Nānākkhaṇikā – akusalā cetanā 
vipākānaṃ khandhānaṃ kaṭattā ca rūpānaṃ kammapaccayena paccayo. (2)

Akusalo dhammo akusalassa ca abyākatassa ca dhammassa kammapaccayena 
paccayo – akusalā cetanā sampayuttakānaṃ khandhānaṃ cittasamuṭṭhānānañca 
rūpānaṃ kammapaccayena paccayo. (3)

Abyākato dhammo abyākatassa dhammassa kammapaccayena paccayo – 
vipākābyākatā kiriyābyākatā cetanā sampayuttakānaṃ khandhānaṃ, 
cittasamuṭṭhānānañca rūpānaṃ kammapaccayena paccayo. Paṭisandhikkhaṇe 
vipākābyākatā cetanā sampayuttakānaṃ khandhānaṃ kaṭattā ca rūpānaṃ 
kammapaccayena paccayo. Cetanā vatthussa kammapaccayena paccayo. (1)



14. Vipākapaccayo

428. Abyākato dhammo abyākatassa dhammassa vipākapaccayena paccayo – 
vipākābyākato eko khandho tiṇṇannaṃ khandhānaṃ cittasamuṭṭhānānañca 
rūpānaṃ vipākapaccayena paccayo. Tayo khandhā ekassa khandhassa 
cittasamuṭṭhānānañca rūpānaṃ vipākapaccayena paccayo. Dve khandhā 
dvinnaṃ khandhānaṃ cittasamuṭṭhānānañca rūpānaṃ vipākapaccayena 
paccayo. Paṭisandhikkhaṇe vipākābyākato eko khandho tiṇṇannaṃ 
khandhānaṃ kaṭattā ca rūpānaṃ vipākapaccayena paccayo. Tayo khandhā 
ekassa khandhassa kaṭattā ca rūpānaṃ vipākapaccayena paccayo. Dve khandhā 
dvinnaṃ khandhānaṃ kaṭattā ca rūpānaṃ vipākapaccayena paccayo. Khandhā 
vatthussa vipākapaccayena paccayo. (1)



15. Āhārapaccayo

429. Kusalo dhammo kusalassa dhammassa āhārapaccayena paccayo – kusalā 
āhārā sampayuttakānaṃ khandhānaṃ āhārapaccayena paccayo. (1)

Kusalo dhammo abyākatassa dhammassa āhārapaccayena paccayo – kusalā 
āhārā cittasamuṭṭhānānaṃ rūpānaṃ āhārapaccayena paccayo. (2)

Kusalo dhammo kusalassa ca abyākatassa ca dhammassa āhārapaccayena 
paccayo – kusalā āhārā sampayuttakānaṃ khandhānaṃ cittasamuṭṭhānānañca 
rūpānaṃ āhārapaccayena paccayo. (3)

Akusalo dhammo akusalassa dhammassa āhārapaccayena paccayo – akusalā 
āhārā sampayuttakānaṃ khandhānaṃ āhārapaccayena paccayo.

Akusalo dhammo abyākatassa dhammassa āhārapaccayena paccayo – akusalā 
āhārā cittasamuṭṭhānānaṃ rūpānaṃ āhārapaccayena paccayo. (2)

Akusalo dhammo akusalassa ca abyākatassa ca dhammassa āhārapaccayena 
paccayo – akusalā āhārā sampayuttakānaṃ khandhānaṃ cittasamuṭṭhānānañca 
rūpānaṃ āhārapaccayena paccayo. (3)

Abyākato dhammo abyākatassa dhammassa āhārapaccayena paccayo – 
vipākābyākatā kiriyābyākatā āhārā sampayuttakānaṃ khandhānaṃ 
cittasamuṭṭhānānañca rūpānaṃ āhārapaccayena paccayo . Paṭisandhikkhaṇe 
vipākābyākatā āhārā sampayuttakānaṃ khandhānaṃ kaṭattā ca rūpānaṃ 
āhārapaccayena paccayo. Kabaḷīkāro āhāro imassa kāyassa āhārapaccayena 
paccayo. (1)



16. Indriyapaccayo

430. Kusalo dhammo kusalassa dhammassa indriyapaccayena paccayo – kusalā 
indriyā sampayuttakānaṃ khandhānaṃ indriyapaccayena paccayo. (1)

Kusalo dhammo abyākatassa dhammassa indriyapaccayena paccayo – kusalā 
indriyā cittasamuṭṭhānānaṃ rūpānaṃ indriyapaccayena paccayo. (2)

Kusalo dhammo kusalassa ca abyākatassa ca dhammassa indriyapaccayena 
paccayo – kusalā indriyā sampayuttakānaṃ khandhānaṃ cittasamuṭṭhānānañca 
rūpānaṃ indriyapaccayena paccayo. (3)

Akusalo dhammo akusalassa dhammassa indriyapaccayena paccayo – akusalā 
indriyā sampayuttakānaṃ khandhānaṃ indriyapaccayena paccayo. (1)

Akusalo dhammo abyākatassa dhammassa indriyapaccayena paccayo – akusalā 
indriyā cittasamuṭṭhānānaṃ rūpānaṃ indriyapaccayena paccayo. (2)

Akusalo dhammo akusalassa ca abyākatassa ca dhammassa indriyapaccayena 
paccayo – akusalā indriyā sampayuttakānaṃ khandhānaṃ cittasamuṭṭhānānañca
rūpānaṃ indriyapaccayena paccayo. (3)

Abyākato dhammo abyākatassa dhammassa indriyapaccayena paccayo – 
vipākābyākatā kiriyābyākatā indriyā sampayuttakānaṃ khandhānaṃ 
cittasamuṭṭhānānañca rūpānaṃ indriyapaccayena paccayo. Paṭisandhikkhaṇe 
vipākābyākatā indriyā sampayuttakānaṃ khandhānaṃ kaṭattā ca rūpānaṃ 
indriyapaccayena paccayo. Cakkhundriyaṃ cakkhuviññāṇassa 
indriyapaccayena paccayo. Sotindriyaṃ sotaviññāṇassa …pe… ghānindriyaṃ 
ghānaviññāṇassa…pe… jivhindriyaṃ jivhāviññāṇassa…pe… kāyindriyaṃ 
kāyaviññāṇassa indriyapaccayena paccayo. Rūpajīvitindriyaṃ kaṭattārūpānaṃ 
indriyapaccayena paccayo. (1)



17. Jhānapaccayo

431. Kusalo dhammo kusalassa dhammassa jhānapaccayena paccayo – kusalāni
jhānaṅgāni sampayuttakānaṃ khandhānaṃ jhānapaccayena paccayo. (1)

Kusalo dhammo abyākatassa dhammassa jhānapaccayena paccayo – kusalāni 
jhānaṅgāni cittasamuṭṭhānānaṃ rūpānaṃ jhānapaccayena paccayo. (2)

Kusalo dhammo kusalassa ca abyākatassa ca dhammassa jhānapaccayena 
paccayo – kusalāni jhānaṅgāni sampayuttakānaṃ khandhānaṃ 
cittasamuṭṭhānānañca rūpānaṃ jhānapaccayena paccayo. (3)

Akusalo dhammo akusalassa dhammassa jhānapaccayena paccayo – akusalāni 
jhānaṅgāni sampayuttakānaṃ khandhānaṃ jhānapaccayena paccayo. (1)

Akusalo dhammo abyākatassa dhammassa jhānapaccayena paccayo – akusalāni
jhānaṅgāni cittasamuṭṭhānānaṃ rūpānaṃ jhānapaccayena paccayo. (2)

Akusalo dhammo akusalassa ca abyākatassa ca dhammassa jhānapaccayena 
paccayo – akusalāni jhānaṅgāni sampayuttakānaṃ khandhānaṃ 
cittasamuṭṭhānānañca rūpānaṃ jhānapaccayena paccayo. (3)

Abyākato dhammo abyākatassa dhammassa jhānapaccayena paccayo – 
vipākābyākatāni kiriyābyākatāni jhānaṅgāni sampayuttakānaṃ khandhānaṃ 
cittasamuṭṭhānānañca rūpānaṃ jhānapaccayena paccayo . Paṭisandhikkhaṇe 
vipākābyākatāni jhānaṅgāni sampayuttakānaṃ khandhānaṃ kaṭattā ca rūpānaṃ 
jhānapaccayena paccayo. (1)



18. Maggapaccayo

432. Kusalo dhammo kusalassa dhammassa maggapaccayena paccayo – 
kusalāni maggaṅgāni sampayuttakānaṃ khandhānaṃ maggapaccayena 
paccayo. (1)

Kusalo dhammo abyākatassa dhammassa maggapaccayena paccayo – kusalāni 
maggaṅgāni cittasamuṭṭhānānaṃ rūpānaṃ maggapaccayena paccayo. (2)

Kusalo dhammo kusalassa ca abyākatassa ca dhammassa maggapaccayena 
paccayo – kusalāni maggaṅgāni sampayuttakānaṃ khandhānaṃ 
cittasamuṭṭhānānañca rūpānaṃ maggapaccayena paccayo. (3)

Akusalo dhammo akusalassa dhammassa maggapaccayena paccayo – akusalāni 
maggaṅgāni sampayuttakānaṃ khandhānaṃ maggapaccayena paccayo. (1)

Akusalo dhammo abyākatassa dhammassa maggapaccayena paccayo – 
akusalāni maggaṅgāni cittasamuṭṭhānānaṃ rūpānaṃ maggapaccayena paccayo. 
(2)

Akusalo dhammo akusalassa ca abyākatassa ca dhammassa maggapaccayena 
paccayo – akusalāni maggaṅgāni sampayuttakānaṃ khandhānaṃ 
cittasamuṭṭhānānañca rūpānaṃ maggapaccayena paccayo. (3)

Abyākato dhammo abyākatassa dhammassa maggapaccayena paccayo – 
vipākābyākatāni kiriyābyākatāni maggaṅgāni sampayuttakānaṃ khandhānaṃ 
cittasamuṭṭhānānañca rūpānaṃ maggapaccayena paccayo. 
Paṭisandhikkhaṇe vipākābyākatāni maggaṅgāni sampayuttakānaṃ khandhānaṃ 
kaṭattā ca rūpānaṃ maggapaccayena paccayo. (1)



19. Sampayuttapaccayo

433. Kusalo dhammo kusalassa dhammassa sampayuttapaccayena paccayo – 
kusalo eko khandho tiṇṇannaṃ khandhānaṃ sampayuttapaccayena paccayo. 
Tayo khandhā ekassa khandhassa sampayuttapaccayena paccayo. Dve khandhā 
dvinnaṃ khandhānaṃ sampayuttapaccayena paccayo. (1)

Akusalo dhammo akusalassa dhammassa sampayuttapaccayena paccayo – 
akusalo eko khandho tiṇṇannaṃ khandhānaṃ sampayuttapaccayena paccayo. 
Tayo khandhā ekassa khandhassa sampayuttapaccayena paccayo. Dve khandhā 
dvinnaṃ khandhānaṃ sampayuttapaccayena paccayo. (1)

Abyākato dhammo abyākatassa dhammassa sampayuttapaccayena paccayo – 
vipākābyākato kiriyābyākato eko khandho tiṇṇannaṃ khandhānaṃ 
sampayuttapaccayena paccayo. Tayo khandhā ekassa khandhassa 
sampayuttapaccayena paccayo. Dve khandhā dvinnaṃ khandhānaṃ 
sampayuttapaccayena paccayo. Paṭisandhikkhaṇe vipākābyākato eko khandho 
tiṇṇannaṃ khandhānaṃ sampayuttapaccayena paccayo. Tayo khandhā ekassa 
khandhassa sampayuttapaccayena paccayo. Dve khandhā dvinnaṃ khandhānaṃ
sampayuttapaccayena paccayo. (1)



20. Vippayuttapaccayo

434. Kusalo dhammo abyākatassa dhammassa vippayuttapaccayena paccayo – 
sahajātaṃ, pacchājātaṃ. Sahajātā – kusalā khandhā cittasamuṭṭhānānaṃ 
rūpānaṃ vippayuttapaccayena paccayo. Pacchājātā – kusalā khandhā 
purejātassa imassa kāyassa vippayuttapaccayena paccayo. (1)

Akusalo dhammo abyākatassa dhammassa vippayuttapaccayena paccayo – 
sahajātaṃ, pacchājātaṃ. Sahajātā – akusalā khandhā cittasamuṭṭhānānaṃ 
rūpānaṃ vippayuttapaccayena paccayo. Pacchājātā – akusalā khandhā 
purejātassa imassa kāyassa vippayuttapaccayena paccayo. (1)

Abyākato dhammo abyākatassa dhammassa vippayuttapaccayena paccayo – 
sahajātaṃ, purejātaṃ, pacchājātaṃ. Sahajātā – vipākābyākatā kiriyābyākatā 
khandhā cittasamuṭṭhānānaṃ rūpānaṃ vippayuttapaccayena paccayo. 
Paṭisandhikkhaṇe vipākābyākatā khandhā kaṭattārūpānaṃ vippayuttapaccayena 
paccayo. Khandhā vatthussa vippayuttapaccayena paccayo. Vatthu khandhānaṃ
vippayuttapaccayena paccayo. Purejātaṃ – cakkhāyatanaṃ cakkhuviññāṇassa 
vippayuttapaccayena paccayo. Sotāyatanaṃ sotaviññāṇassa 
vippayuttapaccayena paccayo . Ghānāyatanaṃ ghānaviññāṇassa 
vippayuttapaccayena paccayo. Jivhāyatanaṃ jivhāviññāṇassa 
vippayuttapaccayena paccayo. Kāyāyatanaṃ kāyaviññāṇassa 
vippayuttapaccayena paccayo. Vatthu vipākābyākatānaṃ 
kiriyābyākatānaṃ khandhānaṃ vippayuttapaccayena paccayo. Pacchājātā – 
vipākābyākatā kiriyābyākatā khandhā purejātassa imassa kāyassa 
vippayuttapaccayena paccayo. (1)

Abyākato dhammo kusalassa dhammassa vippayuttapaccayena paccayo 
– purejātaṃ vatthu kusalānaṃ khandhānaṃ vippayuttapaccayena paccayo. (2)

Abyākato dhammo akusalassa dhammassa vippayuttapaccayena paccayo 
– purejātaṃ vatthu akusalānaṃ khandhānaṃ vippayuttapaccayena paccayo. 
(3)



21. Atthipaccayo

435. Kusalo dhammo kusalassa dhammassa atthipaccayena paccayo – kusalo 
eko khandho tiṇṇannaṃ khandhānaṃ atthipaccayena paccayo. Tayo khandhā 
ekassa khandhassa atthipaccayena paccayo. Dve khandhā dvinnaṃ khandhānaṃ
atthipaccayena paccayo. (1)

Kusalo dhammo abyākatassa dhammassa atthipaccayena paccayo – sahajātaṃ, 
pacchājātaṃ. Sahajātā – kusalā khandhā cittasamuṭṭhānānaṃ rūpānaṃ 
atthipaccayena paccayo. Pacchājātā – kusalā khandhā purejātassa imassa 
kāyassa atthipaccayena paccayo. (2)

Kusalo dhammo kusalassa ca abyākatassa ca dhammassa atthipaccayena 
paccayo. Kusalo eko khandho tiṇṇannaṃ khandhānaṃ cittasamuṭṭhānānañca 
rūpānaṃ atthipaccayena paccayo. Tayo khandhā ekassa khandhassa 
cittasamuṭṭhānānañca rūpānaṃ atthipaccayena paccayo. Dve khandhā dvinnaṃ 
khandhānaṃ cittasamuṭṭhānānañca rūpānaṃ atthipaccayena paccayo. (3)

Akusalo dhammo akusalassa dhammassa atthipaccayena paccayo – akusalo eko
khandho tiṇṇannaṃ khandhānaṃ atthipaccayena paccayo. Tayo khandhā ekassa
khandhassa atthipaccayena paccayo. Dve khandhā dvinnaṃ khandhānaṃ 
atthipaccayena paccayo. (1)

Akusalo dhammo abyākatassa dhammassa atthipaccayena paccayo – sahajātaṃ,
pacchājātaṃ. Sahajātā – akusalā khandhā cittasamuṭṭhānānaṃ rūpānaṃ 
atthipaccayena paccayo. Pacchājātā – akusalā khandhā purejātassa imassa 
kāyassa atthipaccayena paccayo. (2)

Akusalo dhammo akusalassa ca abyākatassa ca dhammassa atthipaccayena 
paccayo – akusalo eko khandho tiṇṇannaṃ khandhānaṃ cittasamuṭṭhānānañca 
rūpānaṃ atthipaccayena paccayo. Tayo khandhā ekassa khandhassa 
cittasamuṭṭhānānañca rūpānaṃ atthipaccayena paccayo. Dve khandhā dvinnaṃ 
khandhānaṃ cittasamuṭṭhānānañca rūpānaṃ atthipaccayena paccayo. (3)

Abyākato dhammo abyākatassa dhammassa atthipaccayena paccayo – 
sahajātaṃ, purejātaṃ, pacchājātaṃ, āhāraṃ, indriyaṃ. Sahajāto – 
vipākābyākato kiriyābyākato eko khandho tiṇṇannaṃ 



khandhānaṃ cittasamuṭṭhānānañca rūpānaṃ atthipaccayena paccayo. Tayo 
khandhā ekassa khandhassa cittasamuṭṭhānānañca rūpānaṃ atthipaccayena 
paccayo. Dve khandhā dvinnaṃ khandhānaṃ cittasamuṭṭhānānañca rūpānaṃ 
atthipaccayena paccayo. Paṭisandhikkhaṇe vipākābyākato eko khandho 
tiṇṇannaṃ khandhānaṃ kaṭattā ca rūpānaṃ atthipaccayena paccayo. Tayo 
khandhā ekassa khandhassa kaṭattā ca rūpānaṃ atthipaccayena paccayo. Dve 
khandhā dvinnaṃ khandhānaṃ kaṭattā ca rūpānaṃ atthipaccayena paccayo. 
Khandhā vatthussa atthipaccayena paccayo. Vatthu khandhānaṃ atthipaccayena
paccayo. Ekaṃ mahābhūtaṃ tiṇṇannaṃ mahābhūtānaṃ atthipaccayena 
paccayo. Tayo mahābhūtā ekassa mahābhūtassa atthipaccayena paccayo. Dve 
mahābhūtā dvinnaṃ mahābhūtānaṃ atthipaccayena paccayo. Mahābhūtā 
cittasamuṭṭhānānaṃ rūpānaṃ kaṭattārūpānaṃ upādārūpānaṃ atthipaccayena 
paccayo. Bāhiraṃ… āhārasamuṭṭhānaṃ… utusamuṭṭhānaṃ… asaññasattānaṃ 
ekaṃ mahābhūtaṃ tiṇṇannaṃ mahābhūtānaṃ atthipaccayena paccayo. Tayo 
mahābhūtā ekassa mahābhūtassa atthipaccayena paccayo. Dve mahābhūtā 
dvinnaṃ mahābhūtānaṃ atthipaccayena paccayo. Mahābhūtā kaṭattārūpānaṃ 
upādārūpānaṃ atthipaccayena paccayo.

Purejātaṃ – arahā cakkhuṃ aniccato dukkhato anattato vipassati… sotaṃ…
pe… ghānaṃ…pe… jivhaṃ…pe… kāyaṃ…pe… rūpe…pe… sadde…pe… 
gandhe…pe… rase…pe… phoṭṭhabbe …pe… vatthuṃ aniccato dukkhato 
anattato vipassati, dibbena cakkhunā rūpaṃ passati; dibbāya sotadhātuyā 
saddaṃ suṇāti. Rūpāyatanaṃ cakkhuviññāṇassa atthipaccayena paccayo. 
Saddāyatanaṃ…pe… phoṭṭhabbāyatanaṃ kāyaviññāṇassa atthipaccayena 
paccayo. Cakkhāyatanaṃ cakkhuviññāṇassa atthipaccayena paccayo. 
Sotāyatanaṃ sotaviññāṇassa…pe… ghānāyatanaṃ ghānaviññāṇassa…pe… 
jivhāyatanaṃ jivhāviññāṇassa…pe… kāyāyatanaṃ kāyaviññāṇassa 
atthipaccayena paccayo. Vatthu vipākābyākatānaṃ kiriyābyākatānaṃ 
khandhānaṃ atthipaccayena paccayo. Pacchājātā – vipākābyākatā 
kiriyābyākatā khandhā purejātassa imassa kāyassa atthipaccayena 
paccayo. Kabaḷīkāro āhāro imassa kāyassa atthipaccayena 
paccayo. Rūpajīvitindriyaṃ kaṭattārūpānaṃ atthipaccayena paccayo. (1)

Abyākato dhammo kusalassa dhammassa atthipaccayena 
paccayo. Purejātaṃ sekkhā vā puthujjanā vā cakkhuṃ aniccato dukkhato 
anattato vipassanti… sotaṃ…pe… ghānaṃ…pe… jivhaṃ…pe… kāyaṃ…
pe… rūpe…pe… sadde…pe… gandhe…pe… rase…pe… phoṭṭhabbe…pe… 



vatthuṃ aniccato dukkhato anattato vipassanti, dibbena cakkhunā rūpaṃ 
passanti, dibbāya sotadhātuyā saddaṃ suṇanti. Vatthu kusalānaṃ khandhānaṃ 
atthipaccayena paccayo. (2)

Abyākato dhammo akusalassa dhammassa atthipaccayena 
paccayo – purejātaṃ cakkhuṃ assādeti, abhinandati; taṃ ārabbha rāgo 
uppajjati, diṭṭhi uppajjati, vicikicchā uppajjati, uddhaccaṃ uppajjati, 
domanassaṃ uppajjati. Sotaṃ…pe… ghānaṃ…pe… jivhaṃ…pe… kāyaṃ…
pe… rūpe…pe… sadde…pe… gandhe…pe… rase…pe… phoṭṭhabbe…pe… 
vatthuṃ assādeti, abhinandati; taṃ ārabbha rāgo uppajjati…pe… domanassaṃ 
uppajjati. Vatthu akusalānaṃ khandhānaṃ atthipaccayena paccayo. (3)

Kusalo ca abyākato ca dhammā kusalassa dhammassa atthipaccayena paccayo 
– sahajātaṃ, purejātaṃ. Sahajāto – kusalo eko khandho ca vatthu ca 
tiṇṇannaṃ khandhānaṃ atthipaccayena paccayo…pe… dve khandhā ca vatthu 
ca dvinnaṃ khandhānaṃ atthipaccayena paccayo. (1)

Kusalo ca abyākato ca dhammā abyākatassa dhammassa atthipaccayena 
paccayo – sahajātaṃ, pacchājātaṃ, āhāraṃ, indriyaṃ. Sahajātā – kusalā 
khandhā ca mahābhūtā ca cittasamuṭṭhānānaṃ rūpānaṃ atthipaccayena 
paccayo. Pacchājātā – kusalā khandhā ca kabaḷīkāro āhāro ca imassa kāyassa 
atthipaccayena paccayo. Pacchājātā kusalā khandhā ca rūpajīvitindriyañca 
kaṭattārūpānaṃ atthipaccayena paccayo. (2)

Akusalo ca abyākato ca dhammā akusalassa dhammassa atthipaccayena 
paccayo – sahajātaṃ, purejātaṃ. Sahajāto – akusalo eko khandho ca vatthu ca
tiṇṇannaṃ khandhānaṃ atthipaccayena paccayo. Tayo khandhā ca vatthu ca 
ekassa khandhassa atthipaccayena paccayo. Dve khandhā ca vatthu ca dvinnaṃ 
khandhānaṃ atthipaccayena paccayo. (1)

Akusalo ca abyākato ca dhammā abyākatassa dhammassa atthipaccayena 
paccayo – sahajātaṃ, pacchājātaṃ, āhāraṃ, indriyaṃ. Sahajātā – akusalā 
khandhā ca mahābhūtā ca cittasamuṭṭhānānaṃ rūpānaṃ atthipaccayena 
paccayo. Pacchājātā – akusalā khandhā ca kabaḷīkāro āhāro ca imassa kāyassa 
atthipaccayena paccayo. Pacchājātā – akusalā khandhā ca rūpajīvitindriyañca 
kaṭattārūpānaṃ atthipaccayena paccayo. (2)



22. Natthipaccayo

436. Kusalo dhammo kusalassa dhammassa natthipaccayena paccayo – purimā 
purimā kusalā khandhā pacchimānaṃ pacchimānaṃ kusalānaṃ khandhānaṃ 
natthipaccayena paccayo. (Saṃkhittaṃ)

(Yathā anantarapaccayaṃ, evaṃ vitthāretabbaṃ.)

23. Vigatapaccayo

437. Kusalo dhammo kusalassa dhammassa vigatapaccayena paccayo – purimā 
purimā kusalā khandhā pacchimānaṃ pacchimānaṃ kusalānaṃ khandhānaṃ 
vigatapaccayena paccayo. (Saṃkhittaṃ)

(Yathā anantarapaccayaṃ, evaṃ vitthāretabbaṃ.)

24. Avigatapaccayo

438. Kusalo dhammo kusalassa dhammassa avigatapaccayena paccayo – kusalo
eko khandho tiṇṇannaṃ khandhānaṃ avigatapaccayena paccayo . Tayo 
khandhā ekassa khandhassa avigatapaccayena paccayo. Dve khandhā dvinnaṃ 
khandhānaṃ avigatapaccayena paccayo. (Saṃkhittaṃ)

(Yathā atthipaccayaṃ, evaṃ vitthāretabbaṃ.)

Pañhāvārassa vibhaṅgo.


